7-րդ կրթական հարթակ
           17-րդ շաբաթ
Ստուգողական աշխատանքի ամփոփում։ 
Դասասկզբյան հարց ու պատասխան աշակերտների հետ
· Դասը սկսել դպրոցի ուխտով։ Անհրաժեշտության դեպքում ուխտի տեքստը նորից մեկնաբանել։

[bookmark: _Hlk125227379]Նոր դաս
· [bookmark: _Hlk125995883]Գրականություն – Հովհաննես Թումանյան։ Քառյակներ
· Բառագիտություն – թեմատիկ բառերի բացատրությունները, թեմատիկ հոմանիշներն ու հականիշները
· [bookmark: _Hlk121421664]Քերականություն – Լսողական թեստ
· Մշակույթ –  Քառյակ

Գրականություն - Հովհաննես Թումանյան։ Քառյակներ




***
Ա՛նց կացա՜ն…
Օրերս թռան, ա՛նց կացա՜ն.
Ախ ու վախով, դարդերով
Սիրտըս կերա՜ն, ա՛նց կացա՜ն։

***
Ո՞ւր կորա՜ն…
Մոտիկներըս ո՞ւր կորա՜ն.
Ինչքան լացի, ձեն ածի`
Ձեն չի տվին, լո՜ւռ կորան։

***
Ինչքա՜ն ցավ եմ տեսել ես,
Նենգ ու դավ եմ տեսել ես,
Տարել, ներել ու սիրել,-
Վատը` լավ եմ տեսել ես։

***
Երազումս մի մաքի
Մոտս եկավ հարցմունքի.
― Աստված պահի քո որդին,
Ո՞նց էր համը իմ ձագի…

***
Հոգիս` տանը հաստատվել -
Տիեզերքն է ողջ պատել.
Տիեզերքի տերն եմ ես,
Ո՞վ է արդյոք նկատել։

***
Մի հավք զարկի ես մի օր.
Թըռա՜վ, գընաց վիրավոր։
Թըռչում է միշտ իմ մըտքում
Թևը արնոտ ու մոլոր։

***

Հէ՜յ ագահ մարդ, հե՜յ անհոգ մարդ, միտքդ երկար, կյանքըդ կարճ,
Քանի՜ քանիսն անցան քեզ պես, քեզնից առաջ, քո առաջ.
Ի՜նչ են տարել նըրանք կյանքից, թե ի՛նչ տանես դու քեզ հետ,
Խաղաղ անցիր, ուրախ անցիր երկու օրվան էս ճամփեդ։

***
Ամեն անգամ քո տվածից երբ մի բան ես դու տանում,
Ամեն անգամ, երբ նայում եմ, թե ի՞նչքան է դեռ մնում,-
Զարմանում եմ, թէ` ո՜վ շռայլ, ի՜նչքան շատ ես տվել ինձ,
Ի՜նչքան շատ եմ դեռ քեզ տալու, որ միանանք մենք նորից։

Հարցեր և առաջադրանքներ.
· Սովորել կարդալ գեղեցիկ առոգանությամբ
· Ձեր ընտրությամբ 2 քառյակ սովորել անգիր

Բառագիտություն-
· Հոմանիշներ - Սովորել հետևյալ բառերի հոմանիշները

· դարդ-ցավ
· ձեն ածել-ձայն տալ
· մաքի- ոչխար
· հավք-թռչուն
· անհոգ-անդարդ
· զարմանալ-ապշել
· շռայլ-առատաձեռն

· Հականիշներ - Սովորել հետևյալ բառերի հականիշները
· դարդ-ուրախություն
· անհոգ-հոգցաշատ
· շռայլ-ժլատ
· միանալ-բաժանվել
· մեծահոգի-նեղսիրտ
Հայոց լեզու - Լսողական թեստ։ Պատրաստվել կատարելու մյուս դասին։
Ա. Սեմիրջյան
Լսողական թեստ
https://www.youtube.com/watch?v=t0kMZbncP7c

1. Ինչպիսի՞ եղանակ էր 1869 թվականի փետրվարի 19-ին՝ Հովհաննես Թումանյանի ծննդյան օրը. 




ա. արևոտ
բ. անձրևոտ
գ. ցուրտ՝ ձմեռային
դ. ձանձրալի

2. Հովհաննես Թումանյանը իր ընտանիքի ո՞րերորդ զավակն էր.

ա. միջնեկ
բ. անդրանիկ
գ. վերջին
դ. կրտսեր

3. Ու՞մ անունն էր կրում Հովհաննեսը.

ա. հորեղբոր
բ. պապիկի
գ. հարևանի
դ. ոչ մեկի


4. Քանի՞ քույր և եղբայր ուներ Հովհաննես Թումանյանը.

ա. չորս եղբայր և երեք քույր.
բ. յոթ քույր
գ. հինգ եղբայր և երկու քույր
դ. երեք եղբայր

5. Ինչպիսի՞ բնավորություն ուներ փոքր Հովհաննեսը.

ա. չարաճճի
բ. անհավես
բ. ծույլ
դ. փնթի


6. Ի՞նչ էր նրանց կովի անունը.

ա. Գարուն
բ. Ամառ
գ. Ծառ
դ. Ծաղիկ

7. Ո՞րն էր Հովհաննեսի ամենասիրելի վայրը փոքր ժամանակ.

ա. տունը
բ. բլուրը
գ. գոմը
դ. կտուրը

8. Ի՞նչ խաղ էր խաղում Հովհաննեսը ընկերների հետ, որը լավ էր ստացվում.

ա. շախմատ
բ. կոճի
գ. պահմտոցի
դ. չլիկ դաստա

9. Ու՞ր է գնում Հովհաննեսը 14 տարեկանում հայրիկի հետ ձիու վրա.

ա. Ջալալողլու դպրոց
բ. Ներսիսյան ճեմարան
գ. Տուն
դ. Խանութ


10. Ի՞նչ առարկա էր դասավանդում Հովհաննեսի ամենասիրած ուսուցիչը՝ Ծերենցը.

ա. Աշխարհագրություն
բ. Պատմություն
գ. Գրականություն
դ. Ռուսաց լեզու

11. Ո՞վ էր Պետրոս Ադամյանը.

ա. Երգիչ
բ. Դերասան
գ. Նկարիչ
դ. ֆիզիկոս

12. Պետրոս Ադամյանի հետ ծանոթանալու համար, ի՞նչ է որոշում անել Թումանյանը.

ա. Դառնալ դերասան
բ. Սովորել դպրոցում
գ. Քնել
դ. Սովորել պարել

13. Ինչո՞ւ է Հովհաննեսը վաճառում վերարկուն.


ա. Նկար գնելու համար
բ. Զենք գնելու համար
գ. Փող աշխատելու համար
դ. Մաշված էր վերարկուն

14. Քանի՞ տարեկանում է գրում «Շունն ու կատուն».

ա. 15
 բ. 17
գ. 21
դ. 25

15. Ի՞նչ է նվիրում Հովհաննեսը իր կնոջը՝ որպես հարսանեկան նվեր.

ա. Կոշիկներ
բ. Մատանի
գ. Տուն
դ. նկար

16. Ո՞ր քաղաքում է լույս տեսնում Թումանյանի բանաստեղծությունների առաջին ժողովածուն.

ա. Թիֆլիս
բ. Մոսկվա
գ. Լոռի
դ. Պետերբուրգ

17. Քանի՞ երեխա ուներ Թումանյանը.

ա. 6
բ. 10
գ. 2
դ. 7


18. Ի՞նչ հոբբի ուներ Թումանյանը.

ա. Գրել
բ. Նկարել
գ. Լուսանկարել
դ. նվագել

19. Թումանյանի ո՞ր պոեմի հիման վրա է Արմեն Տիգրանյանը գրել ազգային առաջին օպերան.

ա. «Շունն ու կատուն»
բ. «Անուշ»
բ. «Մարո»
գ. «Մի կաթիլ մեղր»

20. Ինչո՞ւ է Անդրանիկ զորավարը գաղտնի այցելում Թումանյանին.

ա. Ամաչում էր
բ. Լրտեսում էին
գ. Վախենում էր
դ. Մոլորվել էր

21. Որտե՞ղ է գրել Թումանյանը «Մի կաթիլ մեղր»-ը.

ա. Տանը
բ. Բանտում
գ. Սարի վրա
դ. դպրոցում

22. Ինչպե՞ս էր օգնում Թումանյանը գաղթական որբ հայ երեխաներին.

ա. Ապաստարաններ հիմնեց
բ. Տներ կառուցեց
գ. Լաց եղավ
դ. Տարավ իր տուն


23. Որտե՞ղ է թաղված Թումանյանի սիրտը.

ա. Դսեղում
բ. Մոսկվայում
գ. Թեֆլիսում
դ. Երևանում
Մշակույթ - Քառյակ
Քառյակը չորս տողից բաղկացած բանաստեղծություն է։ Այն արտահայտում է մի ավարտուն միտք, գաղափար, պատկեր։
Քառյակն ունի փիլիսոփայական բովանդակություն։ Լայնորեն տարածված է եղել արևելքի միջնադարյան բանաստեղծության մեջ,  հետագայում բանաստեղծության այս ձևը կիրառվել է նաև արևմտյան պոեզիայում։ Հայ գրականության մեջ քառյակը հայտնի է միջնադարից:  Նոր ժամանակներում նշանավոր են Հովհաննես Թումանյանի քառյակները։

Հարցեր և առաջադրանքներ
1. Ի՞նչ է քառյակը։
2.  Ե՞րբ է առաջացել քառյակը։
3. Որտե՞ղ է տարածված եղել։
4.  Ո՞վ է հայ գրականության  մեջ հայտնի իր քառյակներով:
Հարցերին պատասխանելու կամ առաջադրանքները կատարելու համար սովորողը պետք է կարողանա․
· լսել ներկայացված նյութը, դիտել տեսանյութը և վերարտադրել այն  
· բացատրել հանձնարարված բառերը
· կարդալ տրված տեքստը, վերարտադրել սեփական խոսքերով և պատասխանել նյութին վերաբերվող հարցերին  
· մասնակցել խմբային աշխատանքին:

